
Inatsisartut Kukkunersiuinermut Ataatsimiititaliaata nalunaarusiamikkut  sakkortuumik 

isornartorsiuinerat qanoq iliornikkut malitseqartitsiviginissaa pillugu apeqquteqaat aallaavigalugu 

oqallinnissamik siunnersut. 

(Inatsisartunut ilaasortat Inuit Ataqatigiit, Partii Naleraq, Atassut, Suleqatigiisitsisut) 

Qularutigineqarsinnaanngilaq, suliassat imatut ittut polikeriluarnermik pilersitseqataasartut. Tassuuna 

takuneq ajornanngilaq, inuiaqatigiit tupallutillu mamiattammata, Naalakkersuisunut ilaasortat inatsisinik 

unioqqutitsisutut pisuutinneqaraangata. Aammalu pingaartumik, Naalakkersuisunut siulittaasoq 

pineqarpat. 

Demokraatit isumaat ersarilluinnarpoq; politikkerip politikkeriunini atornerlussimappagu imaluunniit 

inatsisimmik unioqqutitsisimappat, pineqartoq Naalakkersuisuni ilaasortatut issiaannarnissaminut 

naleqqukkunnaarsimassaaq. 

Aammali qularutigineqassanngilaq, Inatsisartuni ilaasortanut, inatsisinik unioqqutitsisimanermik 

suaartaateqartunut tunngavissaqanngilluinnarlutik, ataqqinninngilluinnaratta. Uagut politikeritut 

sapinngisamik maligassiuisariaqarpugut, tassungalu aamma ilaavoq inuit allat pitsaasumik ataqqinnittumillu 

pissusilersorfiginissaat. 

Oqallisissap uuma saqqummiunneqarneranut pissutaavoq, partiit illuatungiliuttut Naalakkersuisut 

uppitikkusummatigit. Tamanna qularinngilluinnarpara, aammalu qularinngilluinnarpara, oqallinnermi uani 

piffissap ilaatigut Naalakkersuisut Siulittaasuanut tatiginninnginnermik taasisitsinissamik 

siunnersuuuteqartoqassasoq. Tamanna ersarilluinnarpoq, neriukkaluarpungali kukkullunga. 

Suliap ingerlasimaneranut piffissaq atorpallaassanngilara, kikkunnit tamanit ilisimaneqareermat. Uani 

naatsumik oqaatigalugu pineqarpoq una apeqqut, Naalakkersuisut Siulittaasua 

attuumassuteqarpallaarnermut malittarisassanik unioqqutitsisimanersoq, taamaaliorsimagunimi, atorfini 

atornerlussimassammagu. Apeqqutip inernera ersarilluinnarpoq Kammeradvokatimeerlunilu. 

Pingaarnersiorlugu eqqaassagaani: Naalakkersuisunut siulittaasup attuumassuteqarpallaarnermut 

malittarisassat unioqqutissiMANNGILAI taamaattumillu inatsisinik unioqqutitsisimanani. Naalakkersuisunut 

siulittaasoq allatut oqaatigalugu suliassamut attuumassuteqarpallaarsimanngilaq. Allatut pisuutitsiniaaneq 

innuttaasunik avissaartuutsitsiniarneruvoq toqqissisimajunnaartitsiniarnerullunilu, inersuarmi isersimasunit 

tamanit pinaveersaartariaqaraluartoq. 

Tassungali ilutigalugu Kammeradvokatip nalilerpaa, Naalakkersuisut siulittaasuata Naalakkersuisut 

siusinaarluni ilisimatissinnaasimagaluarai attuumassuteqarpallaarnermut tunngasunik suliap pineqartup 

suliarineqannginnerani. Demokraatit naliliineq taanna isumaqatigaat, sakkortuumillu Naalakkersuisuni 

ilaasortat tamaasa pingaartumillu Naalakkersuisunut siulittaasoq kaammattussallugit siunissami tamanna 

eqqumaffigissagaat. 

Kammeradvokatip oqaaseqaataa inatsisitigut takussutissatuaavoq, tunngavigisinnaasatuarput. 

Siunnersuuteqartulli Kukkunersiuinermut ataatsimiititaliap nalunaarutaa tunngavigaat. Tassani 

Kukkunersiuinermut ataatsimiititaliap sakkortuumik uparuartorpaa, Naalakkersuisunut siulittaasup suliap 

pineqartut suliarineqarneranut atatillugu eqqumaffigivallaarsimanngikkaa attuumassuteqarpallaarnermut 

apeqqut. 

Demokraatit – suliamullu attuumassuteqartup Kammeradvokatip – isumaqatigaat Kukkunersiuinermut 

ataatsimiititaliap pissutigisaa, kisiannili suliap inerneranik allanngortitsinngilaq; Naalakkersuisut 

siulittaasuat inatsisinik unioqqutitsisimanngilaq atorfinilu atornerlussimanagu. 

Soorlu oqaatigineqareersoq Demokraatit isumaqarput, pissusissamisoortoq, uagut Inatsisartuniit 

Naalakkersuisut siulittaasuat isornartorsiorutsigu suliap pineqartup suliarineqannginnerani 

attuumassuteqarpallaarnermut tunngasut Naalakkersuisunut nalunaarutigisimanngimmagit. 

Isumaqarpugullu, pissusissamisoortoq, Naalakkersuisut malittarisassiussasut, tamakku 

peqqinnginnissaannut qularnaarinnittussamik. 

Isumaqanngilagulli, suliaq politikkikkut annertunerusunik kinguneqartariaqartoq. 

Tassa Demokraatit oqallinnermut isummersuutigigallagaat. 

 


